
Təsisçi: Azərbaycan Respublikası Prezidentinin İşlər İdarəsi və qəzetin redaksiya heyəti

Əbədi işıq saçan Günəş“Biz bu 
torpaqların 
sahibiyik, buraya 
qayıtmışıq və 
burada əbədi 
yaşayacağıq”

Regionların inkişafı 
yeni mərhələdə

Bu gün ölkə regionlarının inkişafı istiqamətində uğurla reallaşdırılan dövlət 
proqramları respublikada qeyri-neft sektorunun davamlı yüksəlişinə, sosial 
infrastrukturun keyfiyyətinin yüksəldilməsinə, sahibkarlıq mühitinin daha da 

yaxşılaşdırılmasına, iş yerlərinin açılmasına, nəticədə, əhalinin məşğulluğunun artırılmasına 
təkan verir. Regionların sosial-iqtisadi inkişafını xüsusi diqqət mərkəzində saxlayan və bu 
istiqamətdə kompleks tədbirlər həyata keçirən Prezident İlham Əliyevin verdiyi tapşırıqların 
icrasını mütəmadi olaraq şəxsən yoxlaması və bölgələrin təkmil konsepsiyanın icra vəziyyəti 
ilə bağlı hər il xüsusi müşavirələr keçirməsi bir daha göstərir ki, regionların tərəqqisi dövlət 
başçısının fəaliyyətində prioritet istiqamətdir.

Dövlətimizin başçısının Şəki və Oğuz rayonla-
rına dekabrın 2-də səfəri zamanı Qaraməryəm–
İsmayıllı–Şəki avtomobil yolunun Oğuz–Şəki his-
səsinin yenidənqurmadan sonra açılışında iştirak 
etməsi, Orta Zəyzid kəndində quru meyvə istehsalı 
müəssisəsində yaradılan şəraitlə, Şəki Xan məsci-
di kompleksində, “Yuxarı Baş” Milli Tarix-Memarlıq 
Qoruğu ərazisində aparılan təmir-bərpa işləri ilə 
tanış olması da bunun bariz ifadəsidir. Ölkə rəhbə-
rinin iştirakı ilə həmin gün Oğuz rayonunda üç kiçik 
su elektrik stansiyaları silsiləsinin, körpələr evi- 
uşaq bağçasının istifadəyə verilməsi, dövlət başçı-
sının “Şəki–Oğuz” Aqroparkında  yaradılan şəraitlə 
və bu müəssisənin  torpaq sahəsinin suvarma suyu 
ilə təminatı ilə maraqlanması, habelə “Şəki–Oğuz” 
Aqroparkının qoz məhsulunun qərzəkdən təmiz-

lənməsi, yuyulması və qurudulması zavodunun 
təməlini qoyması da regionların inkişafının diqqət 
mərkəzində saxlanılmasının göstəricisidir. 

Yeri gəlmişkən,  təkcə Şəki və Oğuz rayonları-
nın deyil, Azərbaycanın bütün bölgələrinin inkişafı 
istiqamətində atılan addımlar, reallaşdırılan la-
yihələr xüsusi önəm daşıyır. Dövlətimizin başçısı-
nın rayonlara səfərləri çərçivəsində mülki və hərbi 
obyektlərin, yeni müəssisələrin açılış mərasimlə-
rindəki çıxışları, imzaladığı sərəncamlar, müvafiq 
strukturların nümayəndələrinə verdiyi tapşırıq və 
tövsiyələr də xüsusi əhəmiyyət kəsb edir. Bu qayğı 
və diqqət bölgələrimizə yeni nəfəs gətirməklə ya-
naşı, yeni imkanlar açır, rayon mərkəzləri və kənd-
lərimiz daha da tərəqqi edir, abadlaşır.

(ardı 3-cü səhifədə)

1919-cu ildən nəşr edilir

“Xalq qəzeti”– xalqın qəzeti!

Paşinyanın metaforik  
səmasında ani qaranlıq: Fransa 
müdaxiləsinə yol verilməyəcək
ADA Universitetində mötəbər 

beynəlxalq qonaqlar qarşısında çıxışında 
Azərbaycan Prezidenti İlham Əliyev 6 
oktyabr tarixində Praqada reallaşan 
məlum dördtərəfli görüşə işarə edərək, 
özünəxas təbəssüm, daxilində uzun 
zamanlardan bəri bərqərar olmuş dövlət 
adamı intizamı, həmçinin nüfuz dolu 
səssizliyi və ağır ritorikalı ittihamların 
kəskinliyini aşacaq birmənalı şəkildə 
söylədi: “ Bəli, Fransa Prezidenti Makron 
həmin görüşdə iştirak etmişdir”. 
Sonra isə sarsılmaz qətiyyətlə bildirdi: 
“Şərhimi burada bitirmək istəyirəm”. 
Həmin məqam Fransanın Azərbaycan–
Ermənistan sülh prosesində iştirakına 
ölüm hökmü mahiyyətində idi.

Məhz yuxarıda xatırlanan epizoddan 
çıxış edərək, İrəvanın Parisə sülh danışıqlarında geniş yer vermək istəyindən və 
digər əlaqəli nüanslardan bəhs etmək məqsədəmüvafiq olardı. Gəlin, indi geniş 
mənzərəyə nəzər salaq.

Ermənistan Baş naziri Nikol Paşinyan üçün Azərbaycan Prezidenti İlham  
Əliyev, Avropa İttifaqı Şurası Prezidenti Şarl Mişel və Fransa dövlət başçısı Em-
manuel Makronla bir yerdə görünmək, eyni fotoda yer almaq simvolik anlam da 
daşıyır: İrəvan tək deyil, onun Paris kimi dəstəkçisi var.

(ardı 2-ci səhifədə)

Prezident, Ali Baş Komandan İlham Əliyev Vətən 
müharibəsi ərəfəsində və Qarabağın 30 illik 

işğaldan azad edilməsi uğrunda 44 günlük savaş 
günlərində xalqa müraciətlərində, xarici mediaya 
verdiyi müsahibələrində diplomatik və hərbi qələbənin 
informasiya təminatının dünya miqyasında yenilik kimi 
qəbul edilən mükəmməl örnəyini formalaşdırdı.

Strateji hədəfi düşmən tərəfin on illərdən bəri yalan, böh-
tan, milli nifrət və saxtakarlıq üzərində qurulmuş informasi-
ya cəhhəsini yarmaq və darmadağın etməkdən ibarət olan 
bu virtual məkan savaşının uğur mexanizmi Azərbaycan  
Prezidentinin özünün dediyi kimi, “nəyi, nə vaxt və necə et-
mək” hərbi-siyasi taktikası üzərində qurulmuşdu.

(ardı 4-cü səhifədə)

Ermənipərəstliyin ATƏT aqoniyası 
Yaxud keçmiş “Minsk qrupu”na yeni nekroloq

Son günlər ATƏT-in Minsk qrupu ilə bağlı 
müəyyən diskussiyalar baş qaldırmaqdadır. 
Görünür, kimlərsə artıq keçmiş olan ölü formatın 
bərpasına çalışmaqla, Ermənistanın 44 günlük 
müharibə nəticəsində itirdiklərini müəyyən qədər 
də olsa, geri qaytarmaq, eyni zamanda, onları 
gözləyən labüd itkilərdən qorumaq məqsədini 
güdür. 

Ümumən, dünya ermənipərəstlik mərəzindən qurtulmayıb. 
Ermənipərəstlik müqavimət göstərir, çırpınır. Dünya erməniliyi 
müxtəlif siyasi güclərin yadına tarixdəki “xidmətlərini” salaraq, 
sanki çarxın geri dönə, yenidən “lazım” ola biləcəyini xatırladır. 
Beynəlxalq aləmdə isə onun qədər mənfur qövm “yetişdirməyin” 
mümkünsüzlüyü dərk edilir. Bilirlər ki, böyük siyasi oyunlarda 
özünü ən yaramaz formada “təklif edəcək” başqa qüvvə olma-
yacaq. Görünür, dahi Puşkinin yaradıcılığa gətirdiyi “sən qulsan, 
sən oğrusan, sən ermənisən” ibrət dərsini yada salanlar var…

(ardı 4-cü səhifədə)

Ali Baş Komandanın 
mükəmməl informasiya savaşı 

Bu mundialda 
daha nələr 
olmadı?!

Azərbaycanın Qarabağ 
qələbəsi İran üçün niyə 
təhlükəlidir?

Düşmənin “yalan və böhtan istehkamlarını” yıxan doğru və sərrast söz idi

Ermənipərəstliyin ATƏT aqoniyası
(əvvəli 1-ci səhifədə)

Bəli, bəzi xarici qüvvələr, Qərbin 
müəyyən dairələri hesab edirlər ki, 
mövcudiyyətinə sağalmaz xəstəlik ha-
kim kəsilmiş erməni varlığını, hər hansı 
şəkildə, razı salmaq lazımdır. ATƏT-in 
Minsk qrupu formatına müraciət ten-
densiyası da məhz bundan qaynaqlanır. 

***
Azərbaycanın da uğuru budur ki, ölü 

təsisatı “xortdatmaq” cəhdləri Cənubi 
Qafqazda maraqlı tərəfləri baş-başa 
qoymaqdadır. Həmin qüvvələr ma-
nipulyasiya yolu tutur, Azərbaycan– 
Ermənistan münasibətləri baxımından 
yeni reallıqlar formalaşdırmaq istəyirlər 
ki, sonradan bu reallığı danışıqlar pro-
sesində daşısınlar. Bu mənada vaxtilə 
ATƏT-in Minsk qrupunda ABŞ tərəfin-
dən həmsədrlik etmiş Ceyms Uorlikin 
dövriyyəyə buraxılması heç də təsadüfi 
deyil. 

C.Uorlik Azərbaycan Prezidenti cə-
nab İlham Əliyevin bəyanatları müstə-
visində Qarabağın Azərbaycanın tərkib 
hissəsi olduğunu vurğulamaqla yanaşı, 
bölgədəki ermənilərə status məsələsini 
qabardır. Halbuki, C.Uorlik Azərbayca-
nın illərlə Ermənistana bunu təklif etdiyi-
ni yaddan çıxarır. Sual yaranır: məqsəd 
Qarabağ ermənilərinə status qazan-
dırmaq idisə, o zaman otuz ilə yaxın 
Azərbaycanın digər bölgələrini işğalda 
saxlamaq nəyə xidmət edirdi? Haqq 
istəyənin davranışı belə olmamalıydı! 
Haqq istəyən təcavüz etməməliydi! 

Azərbaycan işğala savaşla son qo-
yub və bundan sonra siyasi cəhətdən 
nə qədər həyasız olmalısan ki, yeni-
dən status, insan hüquq və azadlıqları 
məsələsini qabardasan? Axı Ermənis-
tan ərazi iddiasındaydı. Alınmadı. Tut-
duğu yerlər əlindən çıxdı. Bundan sonra 
Uorliklər ortaya düşüb insan hüquqla-
rından söz açırlar. Onu da unudurlar 
ki, Qarabağ münaqişəsinə qədər bölgə 

erməniləri ən yüksək hüquqlara malik 
olmuş, təminatlı yaşamışdılar. Normal 
yaşamaq istəmədilər…

Bütün bunlara görə belə qənaətə 
gəlmək mümkündür ki, Qarabağdakı 
erməni tör-töküntüsünə status istəmək 
münaqişəni gələcəyə daşımaq məqsə-
di güdür. Bu, dünya erməniliyinin, onun 
əsirinə çevrilmiş baş nazir Nikol Paşin-
yan administrasiyasının mənfur planı-
dır. O plan ki, lap öncədən erməni baş 
nazirin rəhbərlik etdiyi “Vətəndaş sazişi” 
partiyasının 2026-cı ilə qədərki fəaliyyət 
strategiyasına daxil edilmişdi. Bu məna-
da dünyanın, guya həll axtarırmış kimi 
müxtəlif məsələləri qabartmasına, insan 
hüquqları ilə bağlı gəlişigözəl cümlələr 
qurmasına əsla ehtiyac yoxdur. Azər-
baycan dövləti və ictimaiyyəti hər kəsin 
məram-məqsədini çox gözəl bilir.

***
Bəli, vurğuladığımız kimi, Qarabağ 

müstəvisində beynəlxalq qüvvələrin 
bir-birinə tərs düşmələri Azərbaycan 
diplomatiyasının böyük uğuru, şəxsən 

ölkə Prezidenti cənab İlham Əliyevin 
həyata keçirdiyi xarici siyasətin təntənə-
sidir. Bu gün Qarabağ, Azərbaycan– 
Ermənistan münasibətlərinin tənzimlən-
məsi məsələsi ilə bağlı müxtəlif güclər 
arasında ziddiyyətlərin formalaşması da 
cənab İlham Əliyevin müstəsna xidmət-
lərindəndir. 

Diqqət yetirək, Rusiyanın Xarici İşlər 
naziri Sergey Lavrov bildirir ki, Bakı Qa-
rabağ ermənilərinə Azərbaycanın digər 
vətəndaşlarının malik olduğu hüquqlar-
la bağlı təminat verməyə hazırdır. Lav-
rov, həmçinin ATƏT-in Minsk qrupunun 
artıq mövcud olmadığını bildirib: “Minsk 
qrupunu amerikanlar və fransızlar dəfn 
etdilər, burada Rusiyalıq bir iş yoxdur”. 

Qeyd edək ki, təxminən beş-altı ay 
öncə Rusiyanın Xarici İşlər Nazirliyinin 
rəsmi nümayəndəsi Mariya Zaxaro-
va jurnalistlərin suallarını cavablandı-
rarkən, ATƏT-in Minsk qrupunun forma-
tında əməkdaşlığın mümkünsüzlüyünü 
vurğulamışdı. O, bu fikri Ukrayna böh-
ranı ilə əlaqədar dilə gətirmiş, möv-

cud istiqamətdə ABŞ-ın və Fransanın 
Moskva ilə ziddiyyətdə olduğunu önə 
çəkmişdi. İndi Lavrov, necə deyərlər, 
məsələni kökündən vurur. Bu, təsadüfi 
deyil. Əvvəla, ötən müddətdə ATƏT-in 
Minsk qrupuna daxil olan ölkələr arasın-
da gərginlik güclənib. İkincisi isə Kreml 
44 günlük müharibədən sonra Azərbay-
can–Ermənistan münasibətlərinin tən-
zimlənməsi baxımından təşəbbüskar 
mövqeyini gücləndirib. 

İllər boyu Rusiya ATƏT-in Minsk 
qrupunda təmsilçiliklə, mövcud müstə-
vidəki fəaliyyəti və ya fəaliyyətsizliyi 
ilə, əslində, dünya erməniliyinə himayə 
baxımından üstün mövqedə dayanmış 
ABŞ və Fransanın Azərbaycan torpaq-
larının işğalda saxlanılması, danışıqla-
rın uzadılması məntiqinə dəstək vermiş 
olub. Ancaq Kreml yeni reallıqlar fonun-
da öz fərdi oyununu oynamağa üstünlük 
verir. Bu üstünlük isə Azərbaycanın ma-
raq və mənafeləri ilə uzlaşmanı zərurətə 
çevirib. Nəzərə alaq ki, Lavrov vaxtilə 
Qarabağ məsələsinin Azərbaycanın 
daxili işi olmadığını vurğulayan adam-
dır. İndi isə o deyir: “Praqada keçirilən 
dördtərəfli görüşdə Ermənistan tərəfi-
nin Almatı bəyannaməsini qeyd-şərtsiz 
təsdiqləməsi status məsələsini həll edir. 
Çünki MDB-nin yaradılması haqqında 
Almatı bəyannaməsində açıq-aydın 
göstərilir ki, yeni dövlətlər arasında sər-
hədlər keçmiş SSRİ-nin müttəfiq res-
publikaları arasındakı sərhədlərə əsas-
lanacaq. Orada isə göstərilirdi ki, Dağlıq 
Qarabağ Muxtar Vilayəti Azərbaycan  
SSR-in bir hissəsidir. Başqa sözlə, o 
zaman Dağlıq Qarabağ Muxtar Vilayə-
ti birmənalı olaraq Azərbaycan SSR-in 
tərkibində idi və indi onu həm Azərbay-
can və Ermənistan, həm də Fransa və 
cənab Mişel qeyd-şərtsiz təsdiqləyirsə, 
bu elə Qarabağın statusuna necə ya-
naşmaq məsələsini həll edir”.

Bəli, Lavrovun şəxsində Rusiya da 
Qarabağa status məsələsini cəhənnə-
min dibinə gömdü. Bu, ATƏT-in Minsk 

qrupunun da dəfn edilməsi deməkdir. 
Bu, eyni zamanda, ümumən Azərbay-
can–Ermənistan münasibətləri ilə bağlı 
44 günlük müharibəyə qədərki bütün 
siyasi baxışlar sisteminin tam şəkildə 
sıradan çıxarılmasıdır. Təbii, bu, heç 
də o demək deyil ki, Moskva gələcəkdə 
Qarabağ ermənilərinin hüquq və azad-
lıqları müstəvisində manipulyasiya yolu 
tutmayacaq. Hazırda Rusiya, sadəcə, 
bölgəyə digər qüvvələrin müdaxiləsinə 
yol verməməyi düşünür. Buna görə 
onun Azərbaycanın mövqeyini ifadə et-
məsi vacibdir. 

Əslində, ABŞ da Uorlik kimilərinin 
dilə gətirməsinə rəğmən, ATƏT-in Minsk 
qrupunu “diriltməkdə” maraqlı görünən 
tərəf deyil. Onun rəsmi səviyyədə Qa-
rabağ ermənilərinin hüquq məntiqinə 
söykənməsi halları da nəzərə çarpmır. 
Bu baxımdan maraqlı tərəf Fransadır. 
O Fransa ki, regiondakı mövqeyi həm 
Moskva ilə, həm də Vaşinqtonla da-
ban-dabana ziddir. 

***
Sonda vurğulayaq ki, Ermənistanın 

və ermənipərəstlərin öz çirkin məqsəd-
lərini reallaşdırmaq, mətləbdən yayın-
maq üçün əl atdıqları bütün vasitələr 
sıradan çıxır. Onlar manipulyasiya yolu 
tutduqlarının fərqindədirlər. Onun da 
fərqindədirlər ki, Azərbaycanın qoyduğu 
müddət başa çatmaq üzrədir. Buna görə 
də müxtəlif çiy variantları tələm-tələ-
sik gündəmə gətirirlər. Ən əsası isə 
hərəkət və davranışlarının primitivliyi-
ni, dərhal oxunduğunu hiss etməyəcək 
qədər çaş-baş durumdadırlar, bir növ, 
aqoniya yaşayırlar. Bunun nəticəsidir ki, 
obrazlı desək, kliniki ölüm mərhələsin-
dəki ATƏT-in Minsk qrupunu, özləri də 
fərqinə varmadan, ona qoşulmuş süni 
nəfəs aparatından ayırırlar. İndi “ölünü” 
dəfn etmək zamanıdır ki,  ortalıqda qa-
lıb iylənməsin. 

Ə.CAHANGİROĞLU,  
“Xalq qəzeti”

Ali Baş Komandanın mükəmməl informasiya savaşı

(əvvəli 1-ci səhifədə)

Azərbaycan Prezidenti, Ali Baş  
Komandan  İlham Əliyevin rəhbərliyi ilə 
aparılan uğurlu əks-hücum kampani-
yasının uğurla başa çatdırılması döyüş 
əməliyyatlarının, şanlı zəfər yürüşünün  
çevik, operativ, obyektiv və genişmiq-
yaslı informasiya savaşı ilə müşayiət 
edilməsini zəruriləşdirdi. Bu savaşın ön 
cəbhəsini və baş xəttini dövlət başçısı-
nın xalqa müraciətlərində və dünyanın 
aparıcı media qurumlarına verilən müsa-
hibələrin hücum və əks-hücum mahiyyəti 
təşkil edirdi.

Azərbaycan həqiqətlərinin sentyab-
rın 27-dən – ordumuzun  əks-hücum 
əməliyyatına başlamasından ötən 44 
gün müddətində dünyaya çatdırılması 
ilə bağlı Azərbaycan Prezidenti, Ali Baş 
Komandan İlham Əliyevin informasiya 
cəbhəsində misli görünməmiş fəaliyyəti 
onun digər sahələrdəki xidmətləri kimi 
tarixi rəşadət nümunəsidir. Ümumiyyətlə, 
Azərbaycan Prezidenti müharibə ərəfə-
sində elə bir beynəlxalq və ya yerli tribu-
na olmurdu ki, Ermənistanın dövlətinin 
təcavüzkarlıq siyasətini daha da şiddət-
ləndirdiyini konkret və inandırıcı faktlarla 
ifşa etməsin. 

Dövlətimizin başçısı həmin günlər-
də dünyanın türk, rus, ingilis, fransız, 
ispan, alman, yapon, italyan kimi geniş 
əhatə dairəsi olan dillərində yayılan 26 
aparıcı telekanal, qəzet və informasiya 
agentliklərinə türk, rus, ingilis dillərində 
ardıcıl müsahibələr verdi. Müharibənin 
gedişində – işğalçının xarici imperialist 
dairələrdə müdafiə edildiyi, Azərbaycana 
qarşı düşmənçilik siyasətinin körüklən-
diyi bir şəraitdə bu müsahibələrin təşkili 

və yayılması beynəlxalq ictimaiyyətə Qa-
rabağla bağlı əsl həqiqətləri çatdırmaq, 
bütün siyasi, diplomatik istiqamətlərdəki 
uğurları möhkəmləndirmək, haqq işi-
mizə informasiya dəstəyi qazandırmaq 
məqsədi daşıyırdı.    

Dövlət başçımız ordumuzun torpaq-
larımızı işğaldan azad etməkdə olduğu 
ilk günlərdən mükəmməl diplomatiyası 
və informasiya cəbhəsindəki savaşı ilə 
dünyanın gözü qabağında Ermənistanı 
və düşmən ölkənin baş nazirini sözün 
həqiqi mənasında “mat” vəziyyətinə sal-
dı. Vətən müharibəsinin 44 günlük döyüş 

əməliyyatları dövründə Prezident İlham 
Əliyevin dünyanın aparıcı kütləvi infor-
masiya vasitələrinə verdiyi və nadir bir 
silsilə təşkil edən müsahibələrdə Azər-
baycanın beynəlxalq hüquqla qorunan 
ərazi bütövlüyü məsələsi və bu yöndə 
apardığı ədalətli mübarizə baş mövzu 
olmuşdu.

Dünyanın aparıcı media qurumları-
nın 34 ildən bəri davam edən Qarabağ 
münaqişəsi və onun ikinci qaynar mər-
hələsi ətrafında beynəlxalq aləmi düşün-
dürən, narahat edən zəruri və obyektiv, 
bəzən də qərəzli və bədxah suallarına 
Azərbaycan dövləti rəhbərinin aydın, 
məntiqli cavablarında münaqişənin ma-
hiyyəti tam açılıb göstərilmiş, bu vaxta-
dək erməni yalan və böhtanları ilə pər-
dələnmiş həqiqətlər  əhatəli, bitkin əksini 
tapmışdır. 

Azərbaycan rəhbəri əməliyyatlarının 
xarakteri və gedişi, Ermənistanla gələ-
cək münasibət və Qarabağın erməni ic-
masının taleyi ilə bağlı gündəmdə olan 
ən ciddi, obyektiv suallara təkzibedilməz 
arqumentlərlə cavab verməklə  yana-
şı, qərəzli və konyunktur atmacaların 
müqabilində Qarabağın min illər boyu 
Azərbaycan torpağı olduğunu, Ermənis-
tanın separatçılıq və işğalçılıq yolu ilə bu 
qədim vilayətimizdə ikinci erməni dövləti 
yaratmaq avantürasını tarixi fakt və siya-
si arqumentlərlə sübut edirdi. 

Ali Baş Komandan İlham Əliyev or-
dumuzun torpaqlarımızı işğaldan azad 

etməkdə olduğu günlərdə apardığı bu ar-
dıcıl, qətiyyətli diplomatik səciyyəli infor-
masiya savaşında mükəmməl gedişləri, 
məntiqli mühakimələri, sərrast həmlələri 
ilə dünyanın gözü qabağında təcavüzkar 
Ermənistanı və düşmən ölkənin sərsəm 
baş nazirini, sözün həqiqi mənasında, si-
yasi nokauta salırdı. 

Azərbaycan rəhbəri xarici jurnalistlə-
rin suallarına cavablarında  apardığımız 
savaşın BMT-nin Ermənistanın işğal akt-
larını təsdiqləyən, zorla tutulmuş ərazilə-
ri dərhal və qeyd-şərtsiz tərk etməsini 
bəyan edən qətnamələrinin tələblərini 

təcavüzkar dövlətə qəbul etdirmək məc-
buriyyətindən irəli gəldiyini əsaslandırır, 
ordumuzun qarşı tərəfdən fərqli olaraq, 
müharibə qaydalarına tam əməl etdi-
yini, xarici muzdlulardan, kənar hərbi  
qüvvələrdən istifadə etmədiyini inandırı-
cı şəkildə sübuta yetirirdi. 

Bu açıqlamaların önəmli bir cəhəti isə 
Ermənistanın bütün sivil normaları poza-
raq, işğalçılıq siyasətini hədsiz vəhşilik-
lər və müharibə cinayətləri törətməklə 
hələ də davam etdirməsinin bəşəriyyətə 
qarşı yolverilməz təhdidlər olduğunu 
açıb göstərməkdən ibarət idi. Azərbay-
can Prezidenti İlham Əliyev bütün mü-
sahibələrində yekun olaraq bildirirdi ki, 
işğalçı dövlət döyüş meydanında aşkar 
məğlubiyyətini etiraf edərək, öz quldur 
birləşmələrini tutduğu ərazilərdən çıxar-
mağa razılaşdığı anda müharibə dayan-
dırılacaq. 

Yayımlandığı günlərdən tarixi dəyər 
daşıyan bu müsahibələr Qarabağ mü-
naqişəsi və müharibəsi barədə 44 gün-
lük döyüş əməliyyatları dövründə bey-
nəlxalq aləmi düşündürən, narahat edən 
ən önəmli suallara Azərbaycan dövləti 
adından onun Prezidentinin və Silahlı 
Qüvvələrinin Ali Baş Komandanının ver-
diyi cavablardır. Həmin müsahibələrin 
əksəriyyəti üçün ortaq bir cəhət onlarda 
münaqişənin tarixi köklərinin, onun bir 
qərinəlik dövrdəki gedişinin, eləcə də  
II Qarabağ savaşının xronikal şərhinin, 
müharibənin hansı sonluqla başa çata-

cağı barədə mülahizələrin aparıcı yer 
tutmasıdır. 

Müsahibələrdə verilən suallar, qal-
dırılan məsələlər müxbirin təmsil etdiyi 
ölkənin və dairənin Qarabağ münaqişə-
sinin həllinə fərqli münasibətini ifadə etsə 
də, verilən cavablar Azərbaycan dövləti-
nin haqlı və dəyişməz mövqeyini, onun 
liderinin dərin zəkasını və qətiyyətini,  
müdrikliyini və humanizmini bütün dün-
yaya göstərdi. Bu müsahibələrin ərsəyə 
gəlməsi Azərbaycanın haqlı mövqeyinin 
açılıb inandırıcılıqla beynəlxalq aləmə 
göstərilməsi, dünya ictimai rəyində haqq 

işimizə geniş dəstək qazandırılması 
baxımından əsl informasiya savaşı idi. 
Azərbaycan rəhbərinin bu müsahibələr-
də düşmənə endirdiyi “həqiqət  zərbələ-
ri” də işğalçı dövlətin beynəlxalq ictimai 
rəydə illərdən bəri quraşdırdığı “yalan, 
böhtan istehkamları”nı eyni qətiyyət və 
ardıcıllıqla məğlub edirdi. 

Bu 26 beynəlxalq media qurumunun 
6-sı qardaş Türkiyəni (TRT-Haber, CNN-
Türk, Haber Global TV, Haber Türk TV, 
NTV, A Haber TV), bu qədəri də qonşu 
Rusiyanı (“Rossiya-1” TV, “Pervıy kanal”, 
RBK TV, RİA Novosti, TASS İnformasiya 
Agentliyi, “İnterfaks”) təmsil edib. Bu da 
səbəbsiz deyildi. Dost və qardaş Tür-
kiyə münaqişənin əvvəlindən bəri oldu-
ğu kimi, lakin indi daha artıq dərəcədə 
Qarabağ torpaqlarının azad edilməsi ilə 
ədalətin öz yerini tutmasında Azərbayca-
nın ən mötəbər, qətiyyətli  arxa-dayağı 
oldu. Türkiyə mediası Vətən savaşımıza 
verilən media dəstəyinin önündə get-
məklə qanlı mübarizə günlərində haqq 
səsimizin bu ölkədə olduğu kimi, bütün 
dünyada da eşidilməsinə ən fəal yardım-
çı oldu.

Bəlkə də, tarixin heç bir dövründə 
dünyanın heç bir dövlət başçısı müha-
ribə və hərbi-siyasi böhranlar dövründə 
beynəlxalq auditoriya qarşısında nəinki 
bu həcmə, heç onun az bir qismi qədər 
də açıqlamalar verməyib. Azərbaycan 
rəhbərinin bu müsahibələri, eləcə də 
vaxtaşırı xalqa müraciətləri öz ölkəsi və 

dünya ilə hərbi-siyasi dialoq baxımın-
dan tarixi nadirlik və fenomenallıq təş-
kil edir. Həmin müsahibə və müraciət-
lərdəki açıqlamalar düşmənin yalan və 
böhtan istehkamlarını aşmaqla bərabər, 
44 gündə ölkəmizin apardığı qalibiyyətli 
savaşın ən əhatəli xronikasını da yarat-
dı, Vətən müharibəsinin mötəbər tarixi 
qaynağına və mükəmməl salnaməsinə 
çevirdi.

Tahir AYDINOĞLU, 
“Xalq qəzeti”

